
ԱՆՁԻ ԷԿՈԼՈԳԻԱԿԱՆ ՄՇԱԿՈՒՅԹԻ ՁԵՎԱՎՈՐՄԱՆ ՍՈՑԻԱԼ-ՄՇԱԿՈՒԹԱՅԻՆ 

ՏԵՍԱՆԿՅՈՒՆՆԵՐԸ 

 

ԿԱՐԱՊԵՏՅԱՆ Ն․ Զ․ 

մանկավարժական գիտությունների թեկնածու, դոցենտ, ՀՊՄՀ 

 

Ժամանակակից աշխարհում ընթացող անընդհատ և երբեմն էլ անդառնալի 

փոփոխությունները թելադրում են մարդու կենսագործունեության բոլոր ոլորտներում 

վերադասավորումներ: Որքանով դրանք արդյունավետ կլինեն կամ կործանարար ժամանակը 

ցույց կտա: Բայց այսօր մարդկությունը կանգնած է գլոբալ էկոլոգիական ճգնաժամի, աղետի 

առջև: Սա ահազանգ է ողջ մարդկությանը, և հասարակության կայուն զարգացման 

համատեքստում ենթադրում է համամարդկային, մշակութային, ազգային արժեքների 

հարաբերակցության նոր մոդելի առաջադրում, ինչը կնախանշի անձնակենտրոնությունից 

էկոկենտրոնության անցում: Այս համատեքստում անժխտելի է սոցիալ-մշակութային 

միջավայրի դերը, որը մարդկային քաղաքակրթության պատմական զարգացման 

յուրաքանչյուր փուլում հանդես է գալիս որպես անձի զարգացման և ձևավորման առաջատար 

գործոն: Այն որոշում և սահմանում է մարդու գործողությունները, արարքները, շրջակա 

միջավայրում վարքագիծը:  

Սակայն պետք է փաստենք, որ մարդը սոցիալ-մշակութային միջավայրի ազդեցության 

պասիվ կրողը չէ, ավելին, նա իր բազմաբնույթ գործունեությամբ ձևավորում է այդ միջավարը 

և հարմարեցնում իր պահանջմունքներին: Դրա ամենավառ օրինակներից է այն, որ 

ժամանակակից մարդը ավելի մեծ ծավալով սպառում է քան ստեղծում, տարօրինակ ձևով 

գնում ինքնակործանման, բայց ոչ արարման: Վտանգավոր է այն իրողությունը, որ 

տեղեկատվական և համացանցային ռեսուրսների, սոցիալական մեդիաների անկառավարելի 

ազդեցության արդյունքում բնության՝ որպես «ունիվերսալ մշակութային արժեքի» ընկալումը 

այլևս գերակա չէ, իսկ «բնության վիրտուալությունը» մարդ-հասարակության-կենսոլորտ 

կոէվոլյուցիոն զարգացման տեսանկյունից անընդունելի է:  

Առկա սոցիալ-բնական և սոցիալ-մշակութային հակասությունների իրավիճակային 

լուծումների համատեքստում որոշ մտածողներ կարևորում են էթնոմանկավարժական 

մոտեցումը փաստելով, որ «տարբեր դարաշրջանները և սոցիալական համակարգերը 

բնութագրող ազգային մշակութային ավանդույթների, սովորույթների ու ծեսերի էկոլոգիական 

ներուժի բացահայտումը հնարավորություն է տալիս հիմնավորել, որ «մարդ-բնություն-

կենսոլորտ» բազմամակարդակ համակարգի ներդաշնակ կենսագործունեության հիմքում 

կոէվոլյուցիոն սկզբունքներն են» [1]: 

Սոցիալ-մշակութային միջավայրի կարևոր բաղադրիչ հանդիսացող ազգային 

արժեքները, ժողովրդական բանահյուսությունը, որոնք ձևավորվել են «մարդ-բնություն» և 

«մարդ-մարդ» համակարգում ամրագրում են այն ամենը ինչը դարեր շարունակ մշակվել է 

«մարդ-բնություն-հասարակություն» համակարգում և սահմանում բնության մեջ մարդու 

գործունեության նորմերի, վարքի կանոների համալիրը: Այսինքն՝ կարող ենք ասել, որ անձի 

էկոլոգիական դաստիարակության և կրթության հայեցակարգային հիմքերից է ազգայինը, 

քանի որ «էթնոսները ծագում են բնության մեջ, նրանից անբաժան, որպես նրա մի մասը և 

ապրում են ըստ բնության օրենքների: Հնում մարդիկ իրենց բնությունից դուրս պատկերացնել 

չէին կարողանում:» [2, էջ 35]:  Սակայն պետք է փաստենք, որ կրթության 

բովանդակության էկոլոգիականացումը անմիջականորեն պայմանավորված է սոցիալ-

մշակութային միջավայրի զարգացման միտումներով: Այս դեպքում համակարգագոյացնող է 

այն տեսանկյունը, որ և՛ էկոլոգիական, և՛ ազգային մշակութային արժեքներն երեխայի համար 

պետք է անձնային նշանակություն ձեռք բերեն:  

Անհերքելի է, որ անգամ ժամանակակից տեղեկատվական տիրույթում էլ անձի 

էկոլոգիական մշակույթի ձևավորման պարտադիր պայմանը սոցիալ-մշակութային 

միջավայրն է, քանի որ բնական և սոցիալական համակարգերի հետ մարդու 

փոխհարաբերությունների բնույթը պայմանավորված է այն մշակույթով, որի կրողն է մարդը: 

Անձի էկոլոգիական մշակույթի ձևավորման գործում որպես սոցիալ-մշակութային միջավայրի 

կարևոր բաղարիչ բացառիկ դերակատարում ունի ընտանիքը:  

Ակնհայտ է, որ ընտանիքում է սկզբնավորվում երեխայի հոգևոր-բարոյական որակները, 

հենքային արժենքները, որոնք աշխարհայացքային նշանակություն ձեռք բերելով` 

հետագայում առաջնորդում, կողմնորոշում են երեխային կյանքի քառուղիներում: 

Ժամանակակից տեղեկատվական հասարակությունը բնութագրվում է ոչ միայն 

տեխնոլոգիական, արտադրական որակական նոր չափանիշներով, այլև սոցիալական 

հարաբերությունների նոր բնույթով, ձևաչափով, ինչն օրինաչափորեն առաջադրում է նոր 

հակասություն «մարդու պահանջմունքների բավարարման և էկոլոգիական անվտանգության 

ապահովման սահմանագծում, երբ մարդն առաջնորդվում է կեղծ, երկրորդային 

պահանջմունքներով՝ անտեսելով էկոլոգիական արժեքները, մարդ-բնություն 

փոխհարաբերության կարգավորման բարոյագիտական նորմերը» [3, էջ 344]:  

Անձի էկոլոգիական բարոյագիտական նորմերի ձևավորման նախադրյալները 

սկզբնավորվում են ընտանիքում՝ որպես երեխայի վարքագծի կարևոր և պարտադիր 

բաղադրիչ: Սակայն անհրաժեշտ է ընդգծել նաև ծնողների էկոլոգիական կրթվածության 

մակարդակը, հաշվառել ընտանիքի էկոլոգիական դաստիարակության ներուժը,  

Սոցիալ-մշակութային միջավայրը ներառում է մարդու կենսագործունեության բոլոր 

ոլորտները՝ ապահովելով «կրթություն-մշակույթ-հասարակություն» եռամիսանության 

շարունակական վերարտադրությունը և կենսունակությունը բնության օրենքներին 

համաձայն: Այսինքն, կարող ենք ասել, որ մարդու կեցությունը և ճանաչողությունը ի սկզբանե 

«էկոլոգիականացված են», բայց էկոլոգիական քաղաքակրթություն ձևավորելը մեզ դեռ չի 

հաջողվել: Մանկավարժական մարդաբանության տեսանկյունից սոցիալ-մշակութային 

միջավայրի և էկոլոգիական մշակույթի կառուցվածքում առանցքային օղակը մարդն է և 

շրջակա աշխարհի հետ նրա փոխհարաբերությունների, փոխադարձ կապերի համակարգը, 

որի օրինաչափ ու կայուն զարգացումը նպաստում է անձի ձևավորմանը: Այս տեսանկյունից 

սոցիալ-մշակութային միջավայրի և էկոլոգիական մշակույթի փոխգործակցությոան 

հիմնախնդիրը և զարգացման միտումները ենթադրում են հակակշիռների ճիշտ 

հարաբերակցում: Համամարդկային և ազգային արժեքների, կենդանի հաղորդակցման և 

վիրտուալ հասարակության, սպառման մշակույթի և բնապահպանական վարքագծի, 

մարդակենտրոնության և էկոկենտրոնության հարաբերակցությունը այսօր որոշում է սոցիալ-

մշակութային միջավայրի համաչափ գոյությունը, զարգացումը և վերարտադրումը: Նման 

դիրքորոշումն առաջադրում է սոցիալ-մշակութային միջավայրի էկոլոգիականացման մի 

շարք մոտեցումներ. 

1. Հասարակության սպառողական մշակույթի ձևավորում, ինչը ենթադրում է 

տարածաշրջանային և համամոլորակային առումով պաշարների խելամիտ օգտագործում, 

անձի և հասարակության առաջնային և երկրոդային պահանջմունքների կառավարում: 

2. «Մարդ-բնություն-կենսոլորտ» բազմամակարդակ համակարգի կայուն զարգացման 

սոցիալ-հոգեբանական տեսանկյունների վերլուծություն, որը հնարավորություն է տալիս 

բացահայտել հասարակության էկոլոգիական կրթվածության մակարդակը, սոցիալական 

տարբեր շերտերի և խմբերի կենսական կարիքները, սոցիալ-էկոլոգիական 

պատասխանատվության աստիճանը, սահմանել անձի էկոլոգիապես անվտանգ վարքագծի 

կանոնները:  

3. Բնության, մարդու և սոցիալ-մշակութային միջավայրի կոէվոլյուցիոն զարգացում, 

ինչն ենթադրում է արժեքների ավանդական, մարդակենտրոն համակարգից անցում 

էկոբարոյական արժեքների համակարգի և էկոկենտրոն գիտակցության նոր ոլորտի: Նման 

մոտեցումը կենսոլորտի և ողջ մարդկային հասարակության օրգանական զարգացման 

առանցքային ուղղությունն է, որը տարամիտվում է էկոլոգիականի /կենսոլորտի և 

մարդկության գոյության համար մարդածին գործոնների դերը, և բարոյականի, որն ենթադրում 

է աշխարհայացքային փոփոխություններ` համամարդկային, ազգային արժեքների, 

ընդունված ավանդույթների և տեղեկատվական միջավայրի առաջադրած դրույթների 

անվտանգ հարաբերակցում: 

Այսպիսով, սոցիալ-մշակութային միջավայրի էկոլոգիականացման կարևոր չափանիշն 

անձի, հասարակության էկոլոգիական մշակույթի ձևավորումն է: Համամոլորակային 

էկոլոգիական ճգնաժամը նախազգուշացնում է, որ «եկել է այն ժամանակը, որ մարդն իր 

վարքագծի դիմաց փրկագնի իր գոյության իրավունքը: Եթե գոնե այժմ մարդը ողջախոհ ու 

նախաձեռնող չլինի, ապա բնությունը մարդու համար անցանկալի տարբերակով 

կվերահաստատի իր ճշմարտությունը» [4, էջ 69]:  

SOCIO-CULTURAL VIEWS OF PERSONAL ECOLOGICAL CULTURE 

 

The article discusses the socio-cultural aspects of the formation of a person's ecological culture. 

It is well-founded that the important criterion for the ecologicalization of the socio-cultural 

environment is the formation of the ecological culture of the individual and the society. The socio-

cultural environment encompasses all spheres of human life, ensuring the continuous reproduction of 

the "education-culture-society" quarter - vitality according to the laws of nature. 

Keywords: person, ecological culture, socio-cultural environment, needs, crisis, human-nature 

relationship, ethical norms, modern information flows․ 

 


